
Pasabton si Duterte sa maduguon nga mga krimen sa banwa

Editoryal



Ginakalipay sang pila ka pulo ka libo nga pamilya sang mga biktima sang paltik nga “gera kontra-droga” ang desisyon sini lang sang prosekyutor sang International Criminal Court (ICC) nga padayunon sini ang pag-imbestigar kay Rodrigo Duterte sa mga “krimen batuk sa katawhan” angut sa pulo-pulo ka libo nga kaso sang pagpamatay sang mga pulis halin 2016 tubtob 2019.

Daku nga bangungot ni Duterte nga husgahan siya sang ICC nga maysala sa mga krimen batuk sa katawhan kag ihaboy sa kulungan. Amo gani nga kon paano ginakalipay sang mga biktima ang tikang sang ICC nga padayunon ang kaso batuk kay Duterte, amo man ang iya pagkangil-ad. Ginpakamalaut ini sang Malacañang kag ginsiling nga indi gid magkooperar sa pagahimuon nga imbestigasyon sa pulo-pulo ka libo nga kaso sang pagpamatay sang pulis umpisa 2016.

Ang pag-uswag sang kaso sa ICC ginakabig sang mga biktima nga isa ka tikang pasulong sa ginahandum nila nga katarungan kag pagpanabat kay Duterte sa nangin sistematiko nga pag-atake kag lapnagon nga pagpamatay sa mga sibilyan sa idalom sang iya tiraniya. Ginakabig man ini sang mga demokratikong pwersa nga kabahin sang pagsukot sa pataratas nga paglapak sa mga tawhanong kinamatarung sa ginahimo sini nga gera sang pagpamigos sa pumuluyong Pilipino kag gera batuk sa pumuluyong Moro.

Luwas sa pag-anunsyo nga padayunon ang kaso sa ICC, ginakalipay man sang mga demokratikong pwersa ang pagpasaka sang pila ka kongresista sa US sang Philippine Human Rights Act. Ini hagna nga layi nga nagapauntat sa gubyerno sang US nga maghatag sang ayuda militar sa rehimeng Duterte bangud sa lapnagon nga paglapas sa mga tawhanong kinamatarung.

Nagakadapat lang nga iduso ang kaso batuk kay Duterte sa ICC kag pasabton siya sa nagkalainlain nga pamaagi. Ang pataratas nga pagpamatay sa tabon sang “gera kontra-droga” ang pundasyon sang gintukod niya nga tiraniya kon sa diin ginsulsulan niya ang mga pulis kag suldado nga magpatay nga magpatay nga wala sang kahadlok ukon salabton. Gingamit niya ang iya paltik nga listahan sang mga “drug lord” para paludhon ang mga karibal niya sa pulitika kag krimen.

Sa nakalipas nga lima ka tuig, nangin patarasak na sa kada adlaw ang paltik nga rason sang mga pulis nga ang mga biktima sang pagpamatay “nagbato” sa mga operasyong “tokhang” sang Philippine National Police (PNP) nga masami ginahimo sa tungang-gab-i ukon kaagahon. Sa halos tanan nga kaso, ang gin-imbento nga istorya sang mga pulis ginapangin-wala sang mga kapamilya kag saksi nga nagapamatuod nga ang mga biktima wala sang inugbato nga ginpatay sa mga operasyong likidasyon. Linibo man ang kaso sang pagpamatay nga ginahimo sang mga “death squad” nga ginapatihan nga uyat kag ginapondohan mismo ni Duterte kag sang upisyal sang pulis kag militar.

Ginpagwa nga “gera kontra-droga” pero ang matuod gera para paludhon ang mga lokal nga sindikato sa droga kag obligahon sila nga maglagay kabaylo sang “proteksyon” kag magkuha sang suplay halin sa mga kahimbon ni Duterte nga sindikato sa China. Gin-uyatan ni Duterte ang ismagling sang shabu kag iban pang kontrabando paagi sang pagpaidalom sa Bureau of Customs sa kontrol sang militar.

Kon gingamit ni Duterte ang “narcolist” sa “gera kontra-droga”, gingamit man niya ang “red-tagging” para pagwaon nga “dalahig sa armadong hublag” ang mga aktibista kag hatagan-rason ang pagtapna sa ila. Estilong “tokhang” nga likidasyon ukon ekstrahudisyal nga pagpamatay amo man ang ginagamit sang pulis kag mga suldado sa mga “joint operations” batuk sa mga sibilyan halin sang 2018.

Amo sini ang ginhimo sa Negros, Panay, Southern Tagalog, Bicol kag iban pang lugar kon sa diin hayagan nga gintarget sang madamuan nga pagpamatay sang mga pulis ang mga lider-masa kag mga aktibista. Sa bilog nga pungsod, ginagamit sang PNP kag Armed Forces of the Philippines (AFP) ang estilong “tokhang” para pagwaon nga “nagbato” ang mga ginapatay nga lider sang komunidad, aktibista kag mga katapu sang mga organisasyong masa nga kuno ginaserbihan sang mandamyento de aresto. Katuwang man sini ang paggamit sang mga “death squad” para isa-isahon nga patyon ang mga aktibista, tagatib-ong sang tawhanon nga kinamatarung, abugado, mga saksi kag iban pang kritiko sang rehimen kag sang AFP kag PNP.

Pagkatapos sang lima ka tuig, pataratas gihapon ang mga operasyon sang pagpamatay sa mandu ni Duterte. Lauman nga labi pa ini nga magasingki samtang nagahilapit ang eleksyon 2022 kon sa diin pagatargeton ang mga pulitiko nga kontra ukon karibal ni Duterte kag sang iya mga suluguon, tulad sang nangin operasyon nga pagpatay sang PNP sa meyor sang Calbayog City (isa ka lider sang Liberal Party sa Eastern Visayas) sa tabon sang operasyon “kontra-insurhensya”. May impormasyon man nga plano sang pamunuan sang AFP kag PNP nga maghimo sang mga operasyon nga “false flag” ukon mga operasyon nga pagpamatay nga ipasibangud sa Bagong Hukbong Bayan. Mahimo man nga tigayunon liwat ang mga operasyon sang madamuan nga pagpamatay ukon pagpang-aresto sa mga aktibista sa desperasyon nga piangon ang ligal nga demokratikong hublag.

Ang lima ka tuig nga rehimen ni Duterte amo ang lima ka tuig sang terorismo sa porma sang kampanya sang lapnagon nga pagpamatay kag paglapak sa mga tawhanon nga kinamatarung sa tabon sang “gera kontra-droga” kag mahigko nga gera batuk sa pumuluyo. Bangud diri, sobra-sobra ang kauhaw sang pumuluyong Pilipino para sa katarungan kag para pasabton si Duterte sa direkta nga papel niya sa kampanya sang pagpamatay, amo man sa grabe nga korapsyon, pagtraidor sa kahilwayan sang pungsod kag iban pang krimen batuk sa pumuluyo.

Ang labaw nga kahadlok nga mapasabat sa iya mga krimen pagkatapos sang iya termino bilang presidente ang isa sa pinakadaku nga rason kon ngaa kapit-tuko si Duterte sa poder. Luyag niya nga mapatay nga nagapungko sa trono kag indi nakakadena sa bartolina. Gani masako siya subong kag iya mga kahimbon sa nagkalainlain nga iskema para padayon nga uyatan ang poder, direkta man o paagi sa iya anak o suluguon.

Dapat padayon nga tukuron ang paghiliusa sang pumuluyong Pilipino agud palanugon ang singgit nga pasabton, lagson, bistahon kag silutan si Duterte sa iya pinakadaku nga krimen batuk sa pumuluyo. Dapat lubos nga isulong ang mga paghimakas para paslawon ang iya iskema nga magpabilin sa poder para makalikaw sa salabton kag tapuson sa labing madali nga panahon ang maduguon nga pagginahum sang iya tiraniya.




Kaso ni Duterte sa ICC, nagauswag

Pormal nga nagpangayo sang awtorisasyon sang Hunyo 14 si Fatou Bensouda, nagapamuno nga prosekyutor sang International Criminal Court (ICC), sa mga husgado sang amo nga korte para buksan ang imbestigasyon sa “gera kontra-droga” sang rehimeng Duterte angut sa mga reklamo nga ginpasaka sang mga biktima kontra diri. Nagretiro si Bensouda sang Hunyo 15 kag pormal siya nga ginbayluhan ni Kharim Khan nga magapadayon sa kaso.

Ikaduha nga hut-ong ini sa anum ka tikang nga proseso sang pagbista sang ICC sa mga kriminal nga kaso nga ginpasaka sa korte. Tapos na ang pauna nga eksaminasyon (una nga hut-ong) kon sa diin ginpalig-on ni Bensouda nga may “rasonable nga basehan para patihan nga nagkalatabo ang krimen batuk sa katawhan sang pagpamatay” sa tunga sang Hulyo 16, 2016 (una nga adlaw sang pagpungko ni Rodrigo Duterte) tubtob Marso 16, 2019 (adlaw nga pormal nga naghalin ang Pilipinas sa ICC) sa “balayon sang gera kontra-droga” sang rehimeng Duterte.

Suno kay Bensouda, bisan pa naghalin ang Pilipinas sa ICC sang 2019, mahimo gihapon usisaon sang korte ang mga krimen sa panahon nga myembro pa sini ang pungsod.

Sakup sang ICC ang pagbista sang apat ka tipo sang krimen—henosidyo, mga krimen sa balayon sang gera, krimen batuk sa katawhan kag krimen sang agresyon nga indi gusto bistahon sang mga katapu nga pungsod. Masunod nga hut-ong sang imbestigasyon ang pauna nga pagbista (pre-trial), pagbista, pag-apela kag ulihi ang pagpatuman sang silut.




Menor de edad, 2 pa ka Lumad, ginmasaker sang 3rd SFB

Wala sang hawid nga ginpalukpan sang mga pwersa sang 3rd Special Forces Battalion (SFB) ang anum ka Lumad-Manobo sa Barangay Diatagon, Lianga, Surigao del Sur hapon sang Hunyo 15. Ginapatihan nga gintortyur antes brutal nga ginpatay ang tatlo sa ila—sanday Willy Rodriquez, 32, Lenie Rivas, 21, kag ang 12-anyos nga utod niya nga si Angel Rivas. Ginapatihan nga ginreyp ang mag-utod nga Rivas antes tadtaron sang bala ang ila mga kinatawo. Nakapalagyo ang tatlo pa ka mangunguma.

Estudyante sang Grade 6 ang bata nga si Rivas sa Alternative Learning System (ALS) sang Department of Education. Sanday Lenie Rivas kag Rodriquez mga katapu sang organisasyong Lumad nga Malahutayong Pakigbisog alang sa Sumusunod (MAPASU). Tanan sila mga residente sang Sityo Manluy-a, Diatagon.

Gintuyo sang 3rd SFB nga tabunan ang krimen sa pagsiling nga katapu sang Bagong Hukbong Bayan (BHB) ang tatlo ka biktima. Madugay na nga nakakampo ang mga pwersa sang 3rd SFB kag 48th IB sa Sityo Manluy-a sa Diatagon para gamuhon kag palayason ang mga Lumad sa ila mga komunidad kag hawanan ang dalan sa pagsulod sang mga daku nga kumpanyang mina sa Andap Valley.

Nagprotesta sa atubang sang Commission on Human Rights ang nagkalainlain nga progresibong grupo sang hapon sang Hunyo 17 agud kundenahon ang masaker. Ang masaker nga ini ika-25 sa idalom sang rehimeng Duterte kag ikaduha na sa Diatagon.




5 mangunguma kag pastor, arbitraryo nga gin-aresto

LIMA KA MANGUNGUMA kag isa ka pastor ang arbitraryo nga gin-aresto samtang isa ka detenido pulitikal ang napatay sa kulungan sining nagligad nga duha ka semana.

Sa Sorsogon, tatlo ka manugkopras ang gindukot sang 31st IB sa banwa sang Donsol sang Hunyo 6. Ang mga biktima amo sanday Etoy Magdamit Jr. kag Antonio Razo Jr., lunsay residente sang Barangay San Francisco, kag si Salvador Moscoso, residente sang Barangay Cabugao. Gintuhaw sila kag nakakulong sa kampo sang 31st IB.

Sa Zamboanga del Norte, gin-aresto sa himu-himo nga mga kaso sang pagpatay kag napaslawan nga pagpatay si Pastor Benjie Gomez, pastor sang United Church of Christ in the Philippines sa Mutia sang Hunyo 6. Sang 2014, ginbasura na sang korte ang amo nga mga kaso batuk sa iya.

Sa Negros Occidental, iligal nga gin-aresto sang 62nd IB kag 94th IB ang mga mangunguma nga sanday Kenneth Nabong kag Jayson John Gazon sang Barangay Buenavista, Himamaylan City sang tungang gab-i sang Hunyo 9. Gintortyur kag gintamnan sang pusil ang duha.

Samtang, napatay sa New Bilibid Prison sang Hunyo 13 ang bilanggong pulitikal nga si Jesus Alegre, 75, pagkatapos magluya bangud sa paglupot, dayabetis kag sakit sa baga. Napulo’g anum ka tuig na siya nga nakulong sa himu-himo nga kaso nga pagpatay nga ginpasaka sang agalon nga mayduta nga nag-agaw sa iya duta sa Sagay, Negros Occidental. Nakakulong man ang 74-anyos nga asawa niya nga si Moreta kag 47-anyos nga anak niya nga si Selman sa pareho nga kaso. Sang Mayo, duha ka bilanggong pulitikal (Joseph Canlas kag Maximo Redota) ang magkasunod nga napatay bangud man sa pagpabaya kag pagbalibad sang rehimen nga hilwayon ang mga may balatian kag may edad na nga detenido.




Insidente sa Masbate, pagaimbistigahon sang NDFP

Pagahimuon sang National Democratic Front of the Philippines (NDFP) ang imbestigasyon sa insidente sang pagdalahig sang mga sibilyan sa armadong aksyon sang Bagong Hukbong Bayan (BHB)-Masbate sang Hunyo 6 sa Barangay Anas, Masbate City.

Siling sang NDFP, ang amo nga imbestigasyon obligasyon sa idalom sang Comprehensive Agreement on Respect for Human Rights and International Humanitarian Law (CARHRIHL) nga ginkasugtan sini kag sang Gubyerno sang Republika sang Pilipinas (GRP). Pagahimuon ang imbestigasyon sandig sa mga layi kag pagsulundan sang demokratikong gubyerno sang pumuluyo kag hangaway sang banwa. Kon may kaso nga kriminal (ginhungod o sobra nga pagpabaya), mahimo pasakaan ang mga nakasala sa korte militar o hukmanan sang pumuluyo.

Gin-athag sang NDFP ang hurisdiksyon sini pagkatapos ang pagpamilit sang AFP kag sang rehimeng Duterte nga “isurender” sang BHB ang nadalahig nga mga hangaway. Suno diri, wala sang ligal kag moral nga tindog ang GRP nga imbestigahan o bistahon ang sin-o man nga myembro sang rebolusyonaryong hublag, bisan mapamatud-an sila nga nakasala. Ang husto nga mekanismo para diri amo ang gintukod nga Joint Monitoring Committee sang NDFP nga madugay na nga ginpanawagan sang NDFP nga tahuron sang GRP.

Antes sini, ginpaabot sang BHB-Masbate kag BHB-Bicol ang pagpakig-unong kag mabaskog nga pagsaway sini sa kaugalingon sa pagkamatay sang magpakaisa nga Kieth, 21, kag Nolven Absalon, 40, kag sa pagkapilas sa 16-tuig nga bata sang magulang Absalon. Kadungan sang pagsaway sa kaugalingon, nagpangayo sang pasaylo ang BHB-Bicol sa pamilya nga Absalon kag nagpahayag sang kahandaan nga magpaabot sang anuman nga nagakadapat nga bayad-danyos. Suno sa pauna nga report, nagabisikleta ang magpakaisa sang maglupok ang isa ka landmine sa ila ginaagyan. Gilayon nga napatay ang duha. Ang bataon nga Absalon isa ka estudyante, samtang ang iya pakaisa nagatrabaho sa kooperatiba sang elektrisidad sa syudad.

Sa atubang sini, ginpakamalaut sang NDFP ang AFP sa paggamit sa insidente para magsabwag sang sala nga impormasyon angut sa lehitimo nga paggamit sang mga command-detonated landmine sa idalom sang mga internasyunal nga layi.

Hugot sa tagipusuon man nga nagpangayo sang pasaylo sa pamilya ang pamunuan sang Partido Komunista sang Pilipinas kag BHB. Siling sini, kinahanglan nga maid-id nga tasahon kag tumuron sang yunit sang BHB ang mga kahinaan kag pagkasayup sa natabo nga insidente para ang mga ini tadlungon.




3 mangunguma, gindukot kag ginpatay sang 2nd IB kag PNP-Masbate

MABASKOG NGA GINKUNDENAR sang Bagong Hukbong Bayan (BHB)-Masbate ang pagdukot kag pagpatay sang 2nd IB kag pulis sang Masbate sa tatlo ka mangunguma para makuha ang padya nga ginatanyag ni PNP Chief Guillermo Eleazar sa mga tinawo sini nga “makalagas” sa mga yunit sang BHB nga kuno nadalahig sa insidente sang Hunyo 6.

Gindukot halin sa nagkalainlain nga munisipalidad sadtong gab-i sang Hunyo 7 sanday Ailyn Ekit Bulalacao, 38, Ramon Boy Valenzuela Brioso, 58, kag Antonio Poligrates, 61, kag gindala sa Barangay Anas, Masbate City para didto patyon sang Hunyo 8. Ginpagwa sang mga suldado nga may engkwentro sa lugar kag mga katapu sang BHB ang tatlo. Ginapamilit sang mga pamilya sang mga biktima nga lunsay mga sibilyan ang tatlo. Sa kamatuoran, barangay tanod si Poligrates sang Barangay Villahermosa, Cawayan.

Gindukot man sang mga armadong pwersa sang estado ang mga pamatan-on nga sanday Joseph Dalera kag Judy Serapin sa Barangay Guiom, Cawayan, Masbate sang Hunyo 19. Wala pa ginatuhaw ang duha tubtob subong.








Protesta sa Washington. Naglunsar sang protesta ang mga Filipino-American sa atubang sang embahada sang Pilipinas sa Washington D.C. sa US sang Hunyo 16 pila ka adlaw antes dumdumon ang ika-75 tuig sang paghatag sang US sang paltik nga kahilwayan sa Pilipinas. Nagpanawagan sila nga suportahan ang hagna nga Philippine Human Rights Act nga napasaka sa Kongreso sang US.

CARP33. Sa ika-33 tuig sang Comprehensive Agrarian Reform Program sang Hunyo 10, nagprotesta sa atubang sang Department of Agrarian Reform ang mga mangunguma para kundenahon ang kawad-on sang tunay nga reporma sa duta. Ginpakamalaut man nila ang mga kasuguan sang ahensya nga nagpadasig sa proseso sang pagbaylo-gamit sang mga dutang agrikultural kag nagpahanugot nga partehon ang kolektibo nga certificate of land ownership sang mga benepisyaryo.

Padyak para sa #HRDay7. Nagbisikleta bilang protesta halin Liwasang Bonifacio padulong Korte Suprema sa Syudad sang Maynila sang Hunyo 10 ang mga kapamilya kag tagasuporta sang gin-aresto nga mga unyonista kag mamahayag sang Disyembre 10, 2020.




Sa ika-123 Adlaw sang Kahilwayan

Pagluhodluhod ni Duterte sa China kag US


Gindumdom sang mga demokratikong sektor ang ika-123 Adlaw sang Kahilwayan sang Hunyo 12 paagi sa isa ka protesta sa atubang sang embahada sang China sa Makati City.

Ginkundenar nila ang pagbaligya ni Rodrigo Duterte sa West Philippine Sea sa China kabaylo sang suhol, utang kag pabor. Ginpakamalaut man nila ang pagtuyo niya nga bag-uhon ang konstitusyon agud hatagan sang gahum ang mga dumuluong nga korporasyon nga lubos nga panag-iyahan ang mga empresa sa mga estratehikong industriya kag mga kadutaan sa pungsod.

Nagtipon anay ang mga raliyista sa Quezon City kag Rajah Sulayman sa Maynila antes magkadto padulong sa embahada. May kapareho man nga paghulag sa Zambales, Cavite, Cebu, Bacolod kag Davao.

Duha ka adlaw pagkatapos sini, ginsuspinder ni Duterte ang proseso sa pagbasura sa bangian nga Visiting Forces Agreement sa tunga sang Pilipinas kag US sa ikatlo nga kahigayunan. Ini pagkatapos isumite sang mga upisyal sang rehimen ang ginbag-o nga kasugtanan nga nagaunod sang dugang nga mga maki-US nga probisyon. Pangunahon diri ang paggamit sang US sa mga teritoryo sang Pilipinas nga nagaatubang sa South China Sea bilang bodega sang mga misayl kag armas para sagngon ang mga atake sang China. Kabahin ini sang padihut nga Pacific Deterence Initiative nga nagatuyo nga protektahan ang US. Kabaylo sang dugang nga mga teritoryo nga igasurender sang rehimen amo ang mga armas kag ayuda militar nga ginpromisa sang US sa Armed Forces of the Philippines.


Wala sang bakuna sa indi kaalyado

Ginkaakig sang mga kongresman sa Mindanao sa isa ka pagbista sang Hunyo 14 ang kriminal nga pagpabaya kag paboritismo sang Inter-Agency Task Force on Emerging Infectious Diseases (IATF-EID) sa distribusyon sang mga bakuna batuk sa Covid-19.

Ginhaboy nila kay Gen. Carlito Galvez, bilang “Hari sang Bakuna”, ang pinakamabaskog nga salabton sa pagkapatay sa mga pasyente sa isla bangud sa wala niya paghatag sang atensyon sa paliwat-liwat nga hingyo sang mga kongresman. Nagpadala ang rehimen sang mga bakuna sa Mindanao isa ka semana antes sini pero ang daku nga numero ginhatag sa mga prubinsya sang Davao kag sa Davao City kon sa diin meyor ang anak ni Rodrigo Duterte nga si Sara. Suno sa rekord sang Department of Health, nagbaton ang rehiyon sang 210,000 dosis sang bakuna nga Pfizer-BioNTech. Sa pihak nga bahin, tig-30,000 dosis lang ang nabaton sang duha pa ka rehiyon. Lakip diri ang mga prubinsya sa Region 10 kag Cagayan de Oro City nga balwarte sang mga pulitiko nga indi hayagan nagasuporta sa pagpabilin sang mga Duterte sa Malacañang.

Mayorya sang mga bakuna ginbuhos sa National Capital Region sa pihak sang pagtaas sang numero sang mga nalatnan sa Mindanao kag Visayas. Pero bisan diri, nagreklamo sa kahinay sa distribusyon si Mayor Isko Moreno sang Manila City, isa pa nga nagakontra sa pagkandidato sang bata nga Duterte.

Sa datos sang Hunyo 17, nadeliber na sa Pilipinas ang masobra 14 milyong dosis nga bakuna. Sa pihak sini, 1.7 milyong dosis lang ang napanagtag sa Mindanao. Sa 1.7 milyong residente naman sang Manila City, masobra 354,000 pa lang ang nabakunahan.

Sa bilog nga pungsod, halos pito ka milyon pa lang ang nabakunahan kag 1.8 milyon diri ang nakaduha nga dosis. Sa mga pungsod sa ASEAN, ikatlo nga pinakamahinay ang Pilipinas sa pagbakuna.

Samtang, indi isapubliko sang IATF kon diin nagkadto ang ₱82.5 bilyong badyet para sa pagbakal sang bakuna. Tanan nga bakuna nga nag-abot donasyon halin sa Covax Facility sang World Health Organization.





3 armadong aksyon sa isa ka semana, ginlunsar sang BHB

NAGLUNSAR SANG TATLO ka armadong aksyon ang mga yunit sang Bagong Hukbong Bayan (BHB) sa Camarines Sur, Negros Occidental kag Agusan del Norte halin Hunyo 9 tubtob Hunyo 15.

Naglunsar sang operasyong isnayp ang BHB-South Central Negros sang Hunyo 9 batuk sa 62nd IB sa Purok Dalaupan, Barangay Carabalan, Himamaylan City, Negros Occidental. Isa ka suldado ang napatay kag isa ang napilasan.

Operasyong isnayp man ang ginlunsar sang BHB-West Camarines Sur (Norben Gruta Command) batuk sa 90th IB sang Hunyo 12 sa Barangay Salvacion, Pasacao, Camarines Sur. Napatay sa aksyong militar nga ini ang isa ka sarhento.

Tatlo ka ahente paniktik sang PNP-Butuan, lakip ang isa ka sarhento ang napatay sa reyd sang BHB-Agusan del Norte sa Purok 5 Tagulaje, Barangay Antongalon, Butuan City sang Hunyo 15.




Ang mangin bakla sa BHB



“Sang bata pa ako, gusto sang Tatay ko nga magsuldado ako para makuha ang pagkabakla ko. Daku na ako subong kag bakla pa gihapon pero natuman gid ang handum niya. Ugaling lang, nangin suldado ako nga tuhay, mas maayo nga hangaway. Isa ako ka Pulang hangaway sang Bagong Hukbong Bayan.”

Masami ginapaagi ni Ka Oliver sa lahog ang iya inagihan sang pagdaku sa sulod sang isa ka konserbatibong pamilya sa pagpakig-estorya niya sa mga kaupod sa Southern Mindanao. Isa siya sa madamo nga bakla kag tomboy nga mga kaupod nga naghakos sa rebolusyonaryo nga armadong paghimakas. Pero pag-abot sa pagpaathag sang iya nga panindugan, seryuso kag determinado siya.

“Ang solo nga pamaagi para sa mga LGBTQ nga mahilway sa pagpamigos nga nakabase sa seks amo ang pagkakas sang pagpamigos nga nakabase sa sahi.” Para sa iya, dapat kabahin sang paghimakas sang mga Pilipino nga LGBTQ (lesbian, gay [bakla], bisekswal, transgender, queer) ang pagbungkag sa malakolonyal kag malapyudal nga katilingban nga nagbun-ag kag nagapabilin sang pagpamigos, diskriminasyon kag pasista nga pagpang-ipit indi lang sa mga LGBTQ kundi sa tanan nga ginapigos nga sahi.

Antes nangin myembro sang BHB, daku ang impluwensya kay Ka Oliver kag sa konsepto niya sang “gay pride” (paghayag sang pagkabakla) ang mga burgis nga ideya kag pilosopiya nga nakasentro sa indibidwal nga kagustuhan kag malayo sa reyalidad sang makasahing paghimakas. Sadto, nalimita siya sa pride kag pagbaton sa kaugalingon nga bulag sa materyal nga mga kundisyon kag istruktura nga nagadingot sa mga bakla kag indi bakla sa ila nga basehan nga mga kinamatarung. “Paano kita makaangkon sang bugal o respeto kag dungog sa kaugalingon kon indi makaeskwela, suluguon, wala ginaswelduhan sang nagakaigo, indi mapakaon ang aton mga pamilya, kon ginapalayas sa aton mga duta o ginadingutan sang ginakuhaan sang pangabuhian?” Pagduso ni Oliver nga ang mangin “woke” o muklat nga bakla nagakahulugan sang pag-uyat sang mga isyu gwa sa pulitika sang gender identity. “Nagapakig-isa ka dapat sa iban nga sahi kag sektor. Bakla o indi bakla, tanan kita biktima sang sistema sang imperyalismo, pyudalismo kag burukrata kapitalismo,” suno pa sa iya.


Ang bakla bilang hangaway

Ang pangabuhi sa kaumhan may kaugalingon nga mga hangkat para sa mga bakla. Pero para kay Oliver, napamag-an ini sang respeto kag suporta sang Partido Komunista sang Pilipinas kag BHB sa mga LGBTQ.

Pana-panahon, nakaagi siya sang mga bahid sang diskriminasyon kag patriyarkal nga kaisipan. Pero indi hamak nga malayo ang mga ini sa brutal kag sistematiko nga diskriminasyon nga naagyan niya antes siya magsulod sa rebolusyonaryong hublag. “Sa kalawig ko sa BHB, nabal-an ko na ang mga komentaryo nga maluming o mahina ang mga bakla nga indi para manakit o magpakahuya. Masami, impluwensya ini sang bangian kag mapang-insulto nga imahen sang mga bakla sa masmidya. Pwede man nga nag-umpisa ini sa pagkabalaka sang isa ka mangunguma sa isa ka ‘mahumok’ nga petiburges.”

Para bag-uhon ang limitado nga panan-awan, aktibo nga nakigtalakayan si Oliver para hangkaton ang pagkahon sang mga indibidwal sa ila nga seks.

“Bilang mga myembro sang LGBTQ, indi pwede nga pasibo lang naton nga hulaton ang pagkilala sa aton. Imbes maghulat nga batunon kita sang masa, kadtuan naton sila kag ipaambit ang aton mga inagihan kag paghimakas. Diri man naton matun-an ang ila mga paghimakas, kag matumod sa aktwal ang magkaangut kag komun nga mga paghimakas.”

Anuman ang huyog sang pila ka kaupod kag masa batuk sa mga bakla, nagapati si Oliver nga mapangibabawan ang mga ini paagi sa sige-sige nga edukasyon, proletaryo nga pagbag-o sa kaugalingon kag pagsaway-kag-pagsaway sa kaugalingon. Siya mismo nagapakigbanggi gihapon sa kaugalingon para sikwayon ang mga indibidwalista kag liberal-burges nga konsepto sang “gay pride,” nga nakita niya nga ginagamit sang nagaharing sahi para ipabilin ang subong nga sistema kag paburunon ang tunay nga mga ugat sang sistematikong diskriminasyon sa mga LGBTQ.



Rebolusyonaryo nga pagpakigrelasyon

Sang dekada 1990 pa gintalana sang Partido nga tanan nga mga relasyon sang LGBTQ magpaidalom sa kolektibo nga pagpahibalo kag pagpauswag pareho sang mga heterosekswal nga relasyon. Ang mga magkarelasyon kag mag-asawa nga LGBTQ may pareho nga mga kinamatarung sa sulod sang ila nga relasyon, amo man sa suporta kag pagtatap sang Partido pareho sang mga magkarelasyon nga heterosekswal o romantiko nga relasyon sang lalaki kag babae.

“Indi lang salambiton pirme sang Partido ang pagbaton kag proteksyon sa mga LGBTQ. Isa ini ka prinsipyo,” suno pa kay Oliver.

“Sa tan-aw ko, subong nga kabahin na ako sang isa ka mas daku nga kolektibo, sa isa ka mas malapad nga paghimakas, ang hugot nga pag-uyat ko sang disiplina indi lang sa pagpugong sang sekswal nga kaibog kundi isa ka aspeto sang pagremolde ko bilang proletaryado.”

Sa pagdumdom sa Bulan sang Pride sining Hunyo, bug-os ang dungog kag pagrespeto sa kaugalingon nga iwagayway sang mga bakla nga rebolusyonaryo ang bandera sang pungsodnon-demokratikong paghimakas. “Indi maagum ang tunay nga pride kon indi maagum ang kahilwayan naton tanan,” paghingapos ni Oliver.




























Pila ka yabi nga impormasyon bahin sa industriya sang langis sa Pilipinas



Ang kahimtangan sang industriya sang langis sa Pilipinas ang isa sa nagapakita sa atrasado nga ekonomya sang pungsod. Bangud manubo ang kapasidad sa produksyon ukon pagrepina, ang lokal nga industriya sang langis labing nakasalig sa pag-eksport sang mga human nga produkto. Labi pa ini nga magasalig sa importasyon bangud sa ginaatubang nga mabaskog nga kumpetisyon halin sa mga higante nga nagarepina sang langis, labi na halin sa China.

Sa kabilugan, ginabug-os ang lokal nga industriya sang langis sang pag-import sang human nga produktong petrolyo (gasolina, diesel, kerosene kag iban pa), pag-istak kag distribusyon sini. Nagaimport man sang krudo nga langis para sa lokal nga pagrepina nga nagasuplay sa wala pa sa katunga sang baligyaanay sang mga produktong langis. May gamay nga bahin sang pagmina sang natural gas sa kadagatan sa nakatundan nga bahin sang Palawan, pero tuman kanubo ang kantidad sini, kag ginalauman nga maubos sa sulod sang isa ukon duha ka tuig.

Duha ka higante. Ang distribusyon sang langis sa Pilipinas ginaharian sang duha ka higante nga kumpanya: ang Petron Corp. nga may kontrol sa 24.88% sang merkado, kag ang Pilipinas Shell Petroleum Corp. nga may 18.25%, ukon gintingub nga 43.85% sang kabilugan nga baligyaanay. Ang Petron, daan ginauyatan sang gubyerno sang Pilipinas, ginapanag-iyahan subong sang San Miguel Corporation. Ang Pilipinas Shell subsidyaryo sang multinasyunal nga kumpanyang BP-Shell. Ang Petron kag Shell permi nga nalakip sa lima ka pinakadaku nga kumpanya sa pungsod. Sang 2019, ang Petron ang numero uno nga kumpanya kon takson sa kadakuon sang baligya.

Masunod sa Petron kag Pilipinas Shell ang Phoenix Petroleum Philippines nga may 6.86%, Unioil nga may 6.48%, kag Chevron Philippines (Caltex) nga may 6.13%. Sa kabilugan, uyat sang lima nga pinakadaku nga kumpanya nga ini ang 62.6% sang baligyaanay sang mga produktong petrolyo.

Ang nabilin nga bahin ginatulunga sang iban pang mas gamay nga kumpanya: PTT Philippine Corp. (PTTPC), Total Phils., Seaoil Phil. Inc., TWAInc., Liquigaz, Prycegas, Micro Dragon, IslaGas, Jetti, Eastern Petroleum, Petrotrade, South Pacific, Marubeni, SL Harbour, Rockoil, RK3 Int’l., Insular, ERA 1, High Glory, Warbucks, Perdido, Golden Share and Filoil Logistics Corp. kag iban pa.

Nagluya ang baligyaanay kag naggamay ang kita sang mga kumpanya sa langis sa unang tunga sang 2020 bangud sa ginpapanaog nga mga restriksyon sa idalum sang mga lockdown. Bisan pa man, madasig nga nakabawi ang mga kumpanya nga ini sa ikaduha nga tunga sang tuig. Nagrehistro ang Petron sang ₱1.6 bilyong kita sa ikatlo nga kwarto, kag ₱1.2 bilyon sa ulihi nga kwarto sang 2020. Nagrehistro man sang ₱400 milyong kita ang Shell sa ulihi nga kwarto, pagkatapos nga batyagon ang mga pagkaputo bangud sa pagsira sang planta sini sa pagrepina sa Batangas.

Pag-import sang langis. Kadam-an sang kumpanya nga ini lunsay nagaimport sang mga human nga produktong langis kag manugbaligya lang sa merkado.

Tubtob sa katung-anan sang 2020, 60% sang ginabaligya nga gasolina, diesel kag iban pang produkto sa pungsod direkta nga ginaimport. Labi pa ini nga nagdaku bangud sa pagsira sang planta sang Shell sa Tabangao, Batangas sang Septyembre 2020. Umpisa Enero 2021, 100% na sang baligya nga mga produktong langis sa Pilipinas ginaimport pagkatapos isira sang Petron ang operasyon sa pagrepina sa Limay, Bataan. Nagdeklara ini nga pagapadayunon ang operasyon sa maabot nga Hulyo pagkatapos promisahan sang kaltas sang buhis, pero nagapangulba nga padayon nga maputo sa atubang sang mabaskog nga kumpetisyon.

Mas daku nga higante ang China. Nagapadaku ang kontrol kag dominasyon sang China sa pagrepina sang krudo kag pag-eksport sang mga human nga produktong langis, ilabi na sa Asia-Pacific. Sang ikatlong kwarto sang 2020, naglab-ot sa 64% sang ginaimport nga diesel sa Pilipinas naghalin sa China. Sang Enero tubtob Nobyembre 2020, nagtimbuok sang 434.1% padulong 1.7 milyong metriko tonelada ang ginaimport sang pungsod nga gasolina halin sa China. Nagbakal man ang Pilipinas halin sa Japan, South Korea, Singapore kag iban pang pungsod.

Ang China na ang pungsod nga may ikaduha nga pinakadaku nga kapasidad sa pagrepina sang langis, kag ginalauman nga maunahan ang US sa sulod sang pila ka tuig. Ini ang pinakadaku nga tagabakal sang krudo nga langis sa bilog nga kalibutan kag may pinakadaku nga kapasidad sa pag-istak sini. Dominado subong sang China ang baligyaanay sang mga produktong petrolyo sa Asia. Lakip sa pinakadaku nga kumpanyang Chinese ang PetroChina (China National Petroleum Corporation) kag ang Sinopec. Bangud sa kadakuon sang produksyon sang China, sunud-sunod nga naobliga sang pagsira ang mga planta sa pagrepina sa Australia kag Singapore (Shell kag Exxon).




Nagapalala nga sitwasyon sang pagtrabaho kag produksyon sa industriya sang kalamay



Kada nagahilapit ang Tiempo Muerto, kinaandan na nga nagapangita sang alternatibo nga mapangitan-an ang mga mangunguma kag mamumugon sa uma sa mga plantasyon sang tubo. Ang Tiempo Muerto nagatumod sa tunga sang crop season sang tubo halin Agosto tubtob Septyembre. Sa panahon nga ini, halos wala sila sang kita.

Suno sa konserbatibo nga sarbey sang estado, ang mga mangunguma sang tubo ang ikaduha nga may pinakanubo nga inadlaw nga suhol (₱273) sa mga mamumugon agrikultural sa pungsod. Mas manubo pa diri ang ila ginakita suno sa datos sang National Federation of Sugar Workers. Suno sa grupo, ara sa ₱1,000-₱1,500 lang kada kinsenas (₱67-₱100 kada araw) ang abereyds nga ginabaton sang mga mangunguma kag mamumugon sa uma sa panahon sang kabyaw o tigalaling, samtang ara sa ₱200-₱500 (₱13-₱33 kada adlaw) sa panahon sang Tiempo Muerto. Malayo ini sa inadlaw nga minimum na sweldo sa mga rehiyon (₱295-₱500) kag labi na sa tantya nga disente nga sweldo nga ₱1,059.

Ginalikawan sang mga asendero ang paghatag sang nakatalana nga minimum paagi sa iskema nga pakyawan kon sa diin ginasuhulan ang mga mamumugon sa uma base sa kota. Sa isa ka tubuhan sa Isabela, ara sa ₱16-₱50 lang ang inadlaw nga suhol para sa paghilamon, ₱40-₱70 sa pagtanom, ₱150 sa pag-abono, ₱94 sa regular nga pag-asikaso sa tubuhan, kag ₱225-₱250 sa pagtapas.


Industriya sang kalamay

Suno sa datos sang Sugar Regulatory Administration (SRA), 789,681 Pilipino ang subong nagatrabaho sa industriya sang kalamay. Mayorya sa ila mga mamumugon sa uma (686,968) kag mangunguma (88,748) nga direkta nga nagapasakup sa produksyon sang tubo. May ara man nga 13,965 nga nagatrabaho sa mga asukarera. Ara sa 85% sa mga mangunguma (75,241) ang nagatalauma sang indi magtaas sa lima ka ektarya nga tubuhan. Bisan pa man, lapnagon sa sektor ang pagpanglaksam kag rekonsentrasyon sang duta paagi sa nagkalainlain nga areglo sa pagpanguma pareho sang sugar block farming, stock distribution option, aryendo kag agribusiness venture agreement.

Ang tubo amo ang nagapanguna nga produktong agrikultural sang Pilipinas base sa bolyum sang naprodyus sini. Sang 2019, katumbas sang halos sangkap-at sang kabilugan nga bolyum sang lokal nga produksyon agrikultural ang bolyum sang naprodukto nga tubo sa pungsod. Halos duha-sa-tatlo sini halin sa Western Visayas. Sakop sang mga tubuhan ang 398,478 ektaryang duta nga agrikultural sa 10 rehiyon sa pungsod. Pinakamalapad ang mga tubuhan sa isla sang Negros (200,000 ektarya) masunod ang Mindanao (80,000 ektarya) kag Southern Tagalog (20,000 ektarya).

Sa pihak sini, pabagsak ang produksyon sang tubo. Halin 28 milyong metriko tonelada (MT) sang 2016, bumagsak pakadto 24.6 milyong MT sang 2020 ang kabilugan nga bolyum sang tubo nga napatubas kag naproseso sa mga asukarera. Ginasiling nga bangud sa manubo nga produksyon amo ang lapnagon nga pagbaylo-gamit sang mga tubuhan kag pagsira sang apat sa 27 asukarera sa pungsod sa nakaligad nga lima ka tuig. Sa idalum sang rehimeng Duterte, nagkitid sang 5% (22,880 ektarya) ang kabilugan nga erya sang mga tubuhan. Bumagsak ang kapasidad sang pungsod nga magproseso sang tubo umpisa 196,000 MT/adlaw pakadto 173,000 MT/adlaw sa panahon nga ini. Sa idalum ni Duterte, nagtibusok sang 19% ang kabilugan nga bolyum sang kalamay nga naprodyus sang pungsod halin 3.5 milyong MT sang 2016 pakadto 2.8 milyong MT sang 2020.

Ginasiling nga sablag sa pagtanum sang tubo ang mahal nga mga kagamitan sa pagpanguma, abono kag herbisidyo, kag gamay nga suhol nga nagatulod sa mga mangunguma nga magpangita sang iban nga trabaho. Mabatyagan man subong sa mga tubuhan ang epekto sang pagbag-o sang klima nga nagadulot sang mas mapanghalit nga delubyo pareho sa gulpe nga pagbaha nga nagguba sa linibo ka ektarya nga mga tubuhan sa Negros Occidental sang Enero.

Sang 2020, nakaprodyus ang pungsod sang 2.1 milyong MT nga pula nga kalamay kag 703,800 MT sang puti nga kalamay. Suno sa SRA, ang subong sa abereyds nga presyo sang pula nga kalamay sa lokal nga merkado ₱32.42/kilo. Mas mataas ini sang 2% (₱0.70) kumparar sa presyo sang Hunyo 2019. Ang pagtaas pangunahon nga resulta sang pagbagsak sang lokal nga produksyon kag 13% pagtaas sang demand sa barato nga klase sang kalamay subong nga pandemya.

Halin 2016 tubtob 2019, naglab-ot sa ₱33.7 bilyon ang kabilugan nga balor sang mga produktong kalamay nga gin-eksport sang Pilipinas, masobra katunga sini sa US.

Kumparar diri, mas daku ang gina-import nga kalamay sang Pilipinas. Sa pareho nga panahon, naglab-ot sa ₱116.7 bilyon ang kabilugan nga bili sang mga produktong kalamay nga gin-import sang pungsod, 36% halin sa China.

Para ibwelo ang pag-import, ginaproponer subong sang mga upisyal sa ekonomiya sang rehimen nga kakason ang mga taripa (nagalab-ot sa 50%) sa mga produkto nga kalamay kag ang 64,050 MT-minimum access volume (MAV) sa pula nga kalamay. Ginapamatukan ini sang mga mangunguma kag bisan mga asendero bangud ini ang pagbaha sang barato nga kalamay nga magabutong sa lokal nga presyo sang tubo nga sang ulihi magapatay sa bilog nga industriya.





Kadalag-an sang mga mamumugon sa uma sa tubuhan sa Negros



Ginreport sang Paghimakas, rebolusyonaryo nga publikasyon sa isla sang Negros, nga nagbunga na subong nga bulan ang pakigdayalogo sang mga mamumugon sa uma sa isa ka agalon nga mayduta sang Septyembre 2020 para pataason ang ila nga suhol. Sandig sa ila nga panawagan, ginpataasan ang inadlaw nga suhol sang mga mamumugon sa uma halin ₱150-₱170 pakadto sa ₱200.

Maluwas diri, ginpataasan man pakadto ₱300 ang suhol sa pag-arado halin sa ₱250-₱270; ₱900 para sa kada napulo ka libo sa pamatdan halin ₱700-₱800; kag ₱350 kada tonelada sa pagtapas-karga halin ₱320-₱330. Masobra 200 mamumugon sa uma halin sa 11 sityo sang apat ka baryo ang nakabenepisyo diri.

Suno sa pagtuon sang Paghimakas, may kapasidad ang amo nga plantasyon nga magprodyus sang 230 metriko tonelada (MT) sang kalamay kada 20 ektarya sang duta sa sulod sang duha ka tigtalapas nga nagabalor sang kabilugan nga ₱5.98 milyon. Antes ang dayalogo, ginatantya nga 45% sini (₱2.7 milyon) ang limpyo nga kita nga nagakadto sa agalon nga mayduta, kag 30% naman nagakadto sa asukarera (₱1.8 milyon). Ara sa 20% (₱1.2 milyon) na lang ang nabilin para tulungaon sang mga mamumugon sa uma.

Sa kaangut nga balita, ginatos nga katapo sang Unyon ng Manggagawa sa Agrikultura (UMA) sa banwa sang Sta. Maria ang nagpresentar sang reklamo sa Sangguniang Panlalawigan sang Isabela sang Mayo para pakamalauton ang “mala-ulipon nga pangsweldo” kag indi makatawo nga pagtratar sa ila sa mga plantasyon. Siling sang grupo, mas manubo pa sa ₱200 ang kinaandan nga nabaton sang mga mamumugon sa uma kada adlaw.

Ginpanawagan man nila nga ibalik ang 287 mamumugon sa uma nga napahalin sa trabaho halin Agosto 2019 sang ipasulod sang mga asendero sa naaminhang Isabela kag nabagatnan sang Cagayan ang nagalab-ot sa 1,695-ektarya nga mga tubuhan sa isa ka kontrata sa pagprodyus sang bioethanol para sa kumpanya nga Green Future Innovations-Ecofuel.




G7 kag NATO, gingamit sang US batuk sa China

Sa tunga sang pagpanghalit sang pandemya nga Covid-19, labi pa nga magasingki ang ribalan sang mga imperyalistang pungsod bunga sang natapos gid lang nga mga pulong sang Group of Seven (G7) kag NATO sining ikaduha nga semana sang Hunyo.

Nagtapos ang tatlo ka adlaw nga G7 Summit sa Southwestern England sang Hunyo 13 kon sa diin gin-aprubahan sini ang resolusyon nga batuan ang nagadaku nga impluwensya sa ekonomya kag militar sang China sa bilog nga kalibutan.

Sa pulong, ginrepaso sang G7, nga ginalakipan sang United States, United Kingdom, France, Canada, Germany, Italy kag Japan, ang mga talalupangdon nga hitabo sa kalibutan sa nagligad nga 40 tuig. Gintum-ukan sini ang ekonomya sang China nga sang 1976 mas gamay pa sa Italy. Nagapangaduha na subong ang China sa pinakamanggaranon nga pungsod kag nagadikta sa dalagan sang pulitika sa kalibutan.

Agud kontrahon ini, magatanyag ang G7 sa mga imol kag medyum-kadaku nga ekonomyang pungsod sang enggrande nga programang imprastruktura nga Build Back Better World (B3W). Tuyo sang B3W nga tumbasan ang trilyong dolyar nga proyektong imprastruktura nga Belt and Road Initiative sang China.

Maluwas sa pamahog sang China, nangako man sang suporta ang G7 sa pagtapna sa pandemya kag iban pang magatuhaw sa palaabuton, kag sa pagbuhin sa paggamit sang karbon. Ugaling, ginpakamalaut ini sang mga kritiko bangud ang promisa nga $1 bilyong pondo tuman kagamay para batuan ang climate change. Ginsiling man sang mga aktibista sa climate change nga wala unod kag tubtob promisa lang ang pag-atubang sa pagkasamad sang naturalisa bangud wala ini sang detalyado nga plano.

Sang Hunyo 14, ginduso sang US sa pulong sang North Atlantic Treaty Organization Summit sa Belgium ang resolusyon nga pabaskugon ang alyansa sang European Union batuk sa China kag suportahan ang mga rehimeng kontra-Russia sa Georgia kag Ukraine.



Ang Bayan
Hunyo 21, 2021		

